
Útdráttur
Lög um samþætta þjónustu í þágu farsældar barna tóku gildi þann 1. janúar 
2022. Lögin endurspegla áherslu löggjafans á snemmtæka íhlutun í málefnum 
barna og fjölskyldna með markvissu samstarfi þjónustuveitenda þvert á sérsvið 
og mismunandi svið stjórnsýslu. Leitað var svara við rannsóknarspurningum 
um innleiðingu farsældarlaga; (1) hvernig hún hefði gengið (2) hvernig verka-
skipting opinberra aðila breyttist og (3) hvaða stoðverkefni og verkferlar urðu 
í innleiðingarferlinu. Nýtt var eigindleg aðferð, gerð lýsandi greining á fyrir-
liggjandi stefnumótunar- og innleiðingargögnum og tekin fjögur viðtöl við sér-
fræðinga sem komu að innleiðingu til dýpkunar á upplýsingum sem fram komu 
í gagnagreiningu. Niðurstöður sýndu að á fyrstu fjórum árum innleiðingar hefði 
mikilvægur grunnur verið lagður að heildrænni samvinnu lykilaðila í lífi barna 
og fjölskyldna. Stjórnsýslubreytingar og breytt verkaskipting hafa aukið mögu-
leika á samþættri þjónustu með snemmtæk inngrip og farsæld barna í forgrunni. 
Frumkvöðlasveitarfélög upplifðu jákvæðar breytingar með innleiðingunni og að 
aukið samtal og markvissari samvinna hefði gefið tækifæri til að grípa börn 
fyrr og veita þeim þjónustu. Áfram þyrfti að vinna að sameiginlegum skilningi 
á túlkun laganna, skýra hlutverk hvers þjónustuaðila og styðja við samvinnu 
þeirra. Á innleiðingartímanum varð til mikilvæg fræðsla, verkferlar voru þróaðir, 

úrræði útfærð og mikilvæg stoðverkefni urðu til sem meðal annars buðu upp á 
aukinn stuðning til barna í skólaumhverfinu, foreldrafræðslu og innleiðingu á 
tengsla- og áfallamiðaðri nálgun í inngildandi skóla- og frístundastarfi. 

Efnisorð: farsældarlög; mennta-, félagsþjónustu- og heilbrigðiskerfi; samþætt-
ing þjónustu; samvinna ríkis og sveitarfélaga.

Implementation of the Prosperity Act: State–Municipal Cooperation in 
Integrating Welfare Services for Children and Families

Abstract
The Act on Integrated Services in the Interest of  Children’s Prosperity (Prosper-
ity Act) entered into force on January 1st, 2022. The Act reflects the legislator’s 
emphasis on early intervention in matters concerning children and families, pro-
moting collaboration among service providers across professional disciplines and 
administrative sectors. This study examined the implementation of  the Prosperity 
Act, addressing (1) how the implementation has progressed, (2) the allocation of  
roles among service providers, and (3) which supporting projects and processes 
have developed during the implementation. A qualitative design was employed, 
combining descriptive analysis of  existing policy and implementation data with 
four expert interviews to deepen insights derived from the document analysis. 
Findings indicate that during the first four years of  implementation, a strong foun-
dation was established for holistic cooperation among key actors in the lives of  
children and families. Administrative restructuring, revised division of  responsi-
bilities, increased dialogue and more targeted collaboration, created opportunities 
for integrated services, placing early intervention and children’s prosperity at the 
forefront. The four innovative prosperity municipalities reported positive devel-
opments, noting that continued efforts are needed to build a shared understand-
ing of  the law’s interpretation, clarify the roles of  service providers, and further 
support interagency collaboration. During the implementation period, substantial 
educational initiatives were carried out, work processes were developed, resources 
were mobilized, and several support projects were launched. These initiatives pro-
vided enhanced support for children within school settings, parent education, and 
the introduction of  relationship- and trauma-informed approaches in inclusive 
school and leisure activities.

Keywords: Prosperity Act; education-, social-, and health systems; integra-
tion of  services; state and local cooperation.

Inngangur
Á vormánuðum 2018 hófst vinna og undirbúningur að viðamiklum stefnumótunar- og 
stjórnsýslubreytingum á Íslandi með það að leiðarljósi að auka farsæld barna. Ásmundur 
Einar Daðason, þáverandi félags- og jafnréttismálaráðherra, boðaði til ráðstefnu um 
haustið, þar sem fram fór víðtækt samtal stjórnmálafólks, sérfræðinga í stjórnsýslu og 

fagfólks um að finna leiðir til að bæta þjónustu í þágu barna og skapa barnvænt sam-
félag (Félagsmálaráðuneytið, a). Þann 7. september 2018 skrifuðu ráðherrar félags- og 
jafnréttismála, heilbrigðismála, mennta- og menningarmála, dómsmála, samgöngu- og 
sveitarstjórnarmála ásamt Sambandi íslenskra sveitarfélaga undir viljayfirlýsingu um 
aukið samstarf  í þágu barna með það að markmiði að brjóta niður múra sem kynnu 
að myndast milli kerfa þegar tryggja þarf  börnum heildstæða og samhæfða þjónustu 
(Stjórnarráð Íslands 2018). Aðilar viljayfirlýsingarinnar töldu aukið samstarf  forsendu 
þess að hagsmunir barna væru útgangspunktur í þjónustuúrræðum. Í október 2018 
var skipuð þverpólitísk þingmannanefnd um málefni barna sem skyldi vinna að endur-
skoðun á barnaverndarlögum, skapa heildarsýn í málefnum barna og styrkja og sam-
hæfa þjónustu við börn þvert á þjónustukerfi (Þingskjal nr. 440/2020–2021). Á fyrri 
hluta árs 2019 voru stofnaðir átta hliðarhópar til að vinna nánari tillögur sem sneru 
að forvörnum, samstarfi þjónustukerfa, skilvirkni og skipulagi þjónustuúrræða, börnum 
í viðkvæmri stöðu, barnaverndarlögum, tækni og jöfnun þjónustu á landsvísu, gagna-
grunnum og upplýsingamálum og velferð og virkni ungs fólks 18–24 ára (Þingskjal nr. 
440/2020–2021). Í hópunum sat fjölbreyttur hópur, svo sem fulltrúar félagasamtaka, 
starfsmenn ríkis og sveitarfélaga og notendur þjónustukerfa. Í janúar 2019 var jafnframt 
stofnaður Stýrihópur Stjórnarráðsins í málefnum barna með fulltrúum níu ráðuneyta 
sem ætlað var að styðja við þingmannanefndina og vinna að lagasetningu í anda þeirrar 
vinnu sem hafin var, í breiðu samtali við ólíka hagsmunahópa (Félags- og húsnæðismála-
ráðuneytið 2019). 

Þann 26. maí 2020 setti Ásmundur Einar Daðason félags- og barnamálaráðherra 
drög að frumvarpinu til umsagnar í samráðgátt stjórnvalda og var frestur veittur til 25. 
júní 2020 (Samráðsgátt 2020). Þegar ráðherra mælti fyrir frumvörpum að lögum um 
samþættingu þjónustu í þágu farsældar barna, lögum um Barna- og fjölskyldustofu og 
lögum um Gæða- og eftirlitsstofnun velferðarmála, þann 9. desember 2020, sagðist hann 
telja að breytingarnar sem lögin boðuðu væru „einhverjar stærstu kerfisbreytingar sem 
ráðist hefur verið í málefnum barna í seinni tíð“. Í máli hans kom fram að frumvörpin 
væru afrakstur vinnu sem unnin hefði verið í „mjög víðtæku samstarfi ... Okkur reiknast 
til að yfir 1.000 manns hafi komið að þessari vinnu með einum eða öðrum hætti“ (Al-
þingi 2020). Lög um samþætta þjónustu í þágu farsældar barna nr. 86/2021 (hér eftir 
kölluð farsældarlög) voru samþykkt 11. júní 2021 og tóku gildi 1. janúar 2022. 

Markmið þessarar rannsóknar er að kanna á kerfisbundinn hátt innleiðingarferil far-
sældarlaga á fjórða ári eftir gildistöku. Í því skyni verður leitað svara við þremur rann-
sóknarspurningum: (1) Hvernig hefur innleiðingarferlið gengið ef  höfð eru í huga mark-
mið farsældarlaganna? (2) Hvernig hefur verkaskipting opinberra aðila sem hafa hlut-
verki að gegna samkvæmt lögunum breyst? (3) Hvaða stoðverkefni og verkferlar hafa 
orðið til á vegum opinberra aðila til að styðja við markmið um að auka farsæld barna? Í 
greininni verður einnig litið til þeirra fræðilegu stoða sem liggja að baki hugtakinu far-
sæld barna og ungmenna og hvernig sambærilegum breytingum á lögum og stefnum í 
öðrum löndum hefur verið háttað. 

1. Hugtakið farsæld og ferli stefnumótunar
Þrátt fyrir að hugtakið farsæld (e. prosperity) sé tiltölulega nýtt af  nálinni í opinberri 
stefnumótun og stjórnsýslu hérlendis, er ekki þar með sagt að fræðileg umræða sé stutt 
á veg komin. Umræða um farsæld á sér langa sögu og hefur til dæmis verið sett í heim-
spekilegt samhengi með áherslu á siðferðileg og samfélagsleg gildi umfram efnahags-
leg markmið. Þannig bendir Ólafur Páll Jónsson (2023) á að farsæld sé ekki eingöngu 
bundin við afmarkað ástand einstaklings heldur feli í sér víðtækari tengsl við sögu, að-
stæður og væntingar fólks. Slík áhersla fær stuðning í alþjóðlegri umræðu um velferð (e. 
well-being) sem er hugtak sem gjarnan er notað jöfnum höndum með hugtakinu farsæld 
en snýr fremur að því að lýsa heildrænni stöðu barna með hliðsjón af  líkamlegum, and-
legum, félagslegum, fjárhagslegum og menningarlegum þáttum (Cahill & Gowing 2024). 
Þetta á ekki síst við á vettvangi menntunar en Kolbrún Þ. Pálsdóttir og Kristján Krist-
jánsson (2023) benda á að í alþjóðlegri menntastefnumótun hafi áhersla á farsæld aukist 
hratt á undanförnum árum, sér í lagi í stefnumörkun OECD sem er ákveðin nýlunda 
en í sögulegu tilliti hefur stofnunin lagt ríkari áherslu á velferð fólks í ljósi mannauðs-
kenninga á grunni efnahagslegra sjónarmiða (Elfret & Ydesen 2023). Íslensk mennta-
stefna hefur ítrekað verið mótuð með beinum tilvísunum í stefnurit OECD (Berglind 
Rós Magnúsdóttir & Jón Torfi Jónasson 2022; Gunnlaugur Magnússon & Berglind Rós 
Magnúsdóttir 2024) og má því segja að hugmyndir farsældarlaganna haldist í hendur við 
alþjóðlegar vendingar í stefnumörkun á sviði menntunar. 

Slíkar hugmyndir samræmast merkingu hugtakanna eins og þau birtast í lögunum 
þar sem sérstaklega er tekið fram að farsæld byggi á aðstæðum, frekar en einstaklings-
bundnum þáttum, sem undirbyggi möguleika barns til að ná heildrænum þroska og 
heilsu til framtíðar. Aukin áhersla á heildræna nálgun byggir ekki síst á niðurstöðum 
rannsókna sem sýna að flókinn og jafnvel margþættur vandi ungs fólks kallar á að unnið 
sé með þverfaglegum hætti að því að finna leiðir til að styðja við farsæld þess (Mennta- 
og barnamálaráðuneytið 2023b) og samræmist markmiði laganna um að börn og fjöl-
skyldur þeirra eigi að geta notið fjölbreyttrar og stigskiptrar þjónustu af  hendi mis-
munandi fagaðila sem starfa á ólíkum stjórnsýslustigum.

1.1 Stefna sem ferli, lifandi túlkun og staðbundin framkvæmd 
Innleiðing farsældarlaganna er án nokkurs vafa nýstárleg og flókin stjórnsýsluleg um-
breyting sem nær til margra kerfa, fagstétta og stjórnsýslustiga. Til að varpa ljósi á og 
skilja betur slíkt ferli er mikilvægt að skilja stefnu ekki eingöngu sem opinberan texta 
í formi laga eða reglugerða heldur ekki síður sem lifandi ferli túlkunar, samninga og 
staðbundinna framkvæmda. Slíkan skilning á stefnumótun, innleiðingu og eftirfylgni má 
finna í skrifum Stephen Ball (2015) sem áréttar hvernig stefna verður í raun til í samspili 
þeirra sem móta hana, túlka og framkvæma í ólíku umhverfi og aðstæðum. Stefna tekur 
þannig óumdeilanlega breytingum frá því að hún er sett fram með formlegum hætti og 
til þess að hún er í raun „upplifuð“ eða framkvæmd. Sé þetta sjónarmið haft í huga er 
ljóst að stefna um samþætta þjónustu í þágu farsældar barna og ungmenna er líkleg til 
að taka á sig margar og ólíkar myndir í túlkun og framkvæmd, á mismunandi sviðum og 

stjórnsýslustigum í takt við stofnanamenningu sem og ólíka þekkingu og reynslu fag-
hópa sem að henni koma. 

Í bókinni How Schools do Policy fjalla Ball, Maguire og Braun (2012) um þetta ferli 
þegar þau lýsa hvernig stjórnendur og kennarar, sem hafa það hlutverk að framkvæma 
opinbera stefnu, séu í raun ekki síður stefnumótandi aðilar þar sem þeir hafi vald til 
þess að túlka, samþykkja, breyta eða hreinlega beygja frá þeirri stefnu sem lagt er upp 
með. Að sama skapi bendir Lipsky (2010) á að fagfólk á vettvangi gegni hlutverki í að 
móta stefnu þar sem það sinni eins konar „street-level bureaucracy“ eða skrifræði á 
vettvangi. Áhrifaþættir þess með hvaða hætti fagfólk kemur til með að túlka og fram-
kvæma stefnubreytingar og markmið geta verið margs konar en byggja ekki síst á þeim 
björgum sem fylgja stefnuinnleiðingunni, svo sem fjármagni og tíma. Lipsky bendir á að 
þeir fagaðilar, sem hafi hlutverki að gegna við að móta stefnu jafnóðum og hún kemur 
til framkvæmdar, starfi yfirleitt í aðstæðum sem einkennist af  ákveðinni óvissu, fjár- og 
tímaskorti. Þetta eigi ekki síst við þegar framkvæmdin felst í að vera í beinu sambandi 
og samskiptum við þá sem njóta góðs af  stefnunni, s.s. fjölskyldur, börn og ungmenni. 
Innleiðingu stefnu um samþætta þjónustu í þágu farsældar barna hér á landi er án nokk-
urs vafa ætlað að takast á við þær áskoranir sem Lipsky fjallar um þegar hann bendir á 
að fag- og framkvæmdaraðilar eru jafnan að sinna fleiri málum en þeir ráða við. Því til 
stuðnings nefnir hann til dæmis kunnuglegar áskoranir sem felast meðal annars í fjölda 
nemenda sem hverjum kennara er ætlað að sinna og fjölda mála á borði félags- og sál-
fræðinga. Þá nefnir hann einnig hættu á að stefnubreytingar feli í sér aukið álag í formi 
skýrslu- og skráningarvinnu. Því er forvitnilegt að kanna hvaða ferla búið er að þróa í 
tengslum við innleiðinguna, með hvaða hætti þeir skuli styðja stefnuna og hvernig þeir 
síðan raungerast í túlkun og framkvæmd. Ætla má að útkoman verði mismunandi þar 
sem kerfi sem koma að framkvæmd stefnunnar búa við ólíkar skipulagshefðir og verklag. 

1.2 Sameiginleg en dreifð stýring og tengslanet
Innleiðing farsældarstefnunnar hérlendis hvílir á herðum fjölda ólíkra fagaðila sem felur í 
sér hugmynd um dreifða en sameiginlega stýringu þar sem ábyrgð og ákvarðanir dreifast 
á milli ríkis, sveitarfélaga og sjálfstæðra stofnana. Í þessu samhengi verður stjórnsýsla 
laganna að flóknu tengslaneti þar sem reynir á samskipti, samráð og traust (Klijn & Kop-
penjan 2016). Sørensen & Torfing (2009) benda á að slík tengslanet verði ekki sjálfkrafa 
réttlát eða skilvirk heldur krefjist lýðræðislegrar dreifstýringar þar sem mikilvægt er að 
skilgreina vald, hlutverk og mörk með gagnsæjum hætti. Þá þurfi að samræma væntingar 
og styðja sérstaklega við þá aðila sem eiga erfiðara með að innleiða eða framkvæma 
stefnuna. Stefnuinnleiðing í anda farsældarlaganna, sem byggir á dreifðri stýringu og 
tengslaneti ólíkra hag- og framkvæmdaraðila sem hver um sig leggur ákveðna túlkun í 
markmið og innleiðingu stefnunnar, felur þannig í sér bæði tækifæri og áskoranir. Á sama 
tíma og upplýsingum er ætlað að berast milli kerfa með einfaldari og samræmdari hætti, 
verður ábyrgðarskylda fagfólks einnig margþættari þar sem fagaðilar þurfa ekki eingöngu 
að standa skil gagnvart börnum og fjölskyldum þeirra heldur einnig fjölbreyttum hópi 
samstarfsaðila, yfirmönnum og eftirlitsaðilum. 

2. Stefnumótun um velferð barna í Evrópu
Hugmyndir um að stjórnvöldum beri að stuðla markvisst að farsæld barna eru nýlegar 
og hafa ýmsar þjóðir gert tilraunir til að samþætta þjónustu í þágu velferðar barna (Child-
ren’s Health Act 2018; Crown 2003; Netherland Youth Institute 2019). Norðurlöndin 
hafa verið í hópi landa þar sem velferðarkerfi eru hvað sterkust og áhersla er á lýðræðis-
lega starfshætti (Norris & Ingelhart 2019). Norðurlöndin hafa að jafnaði talað fyrir og 
stuðlað að samstarfi milli kerfa í málefnum barna, þar með talið milli skólakerfis og fé-
lagsþjónustukerfis á ólíkum stjórnsýslustigum. 

Í Noregi hefur stefnumótun í málefnum barna lagt síaukna áherslu á snemmbær inn-
grip (Norwegian Ministry of  Education and Research 2019). Einnig voru gerðar laga-
breytingar í þessa veru en ný barnaverndarlög (n. Lov om barnevern) tóku þar gildi 1. 
janúar 2023 (n. Barnevernsloven) (Bufdir (ritsjt.); Lovdata (ritstj.)). Þar er áhersla á aukna 
ábyrgð sveitarfélaga við að efla forvarnir og snemmtæka íhlutun í þjónustu við börn en 
einnig er sameiginleg ábyrgð á velferð barna og barnavernd skilgreind. Rödd barnsins 
fær jafnframt meira vægi í lögunum. Í Svíþjóð voru árið 2025 samþykkt ný lög um fé-
lagsþjónustu (s. Socialtjänstlagen) þar sem áhersla er lögð á fyrirbyggjandi aðgerðir og 
snemmbær inngrip sem snúa að velferð barna í nærumhverfi þeirra, sérstaklega í skólum 
og frístundastarfi. Þrátt fyrir að á Norðurlöndum sé því vísir að stefnubreytingum um 
aukna áherslu á snemmbær úrræði, þá felst sérstaða Íslands í að lögfesta sérstakan laga-
bálk þar sem kveðið er á um samþættingu þjónustu mismunandi velferðarkerfa í þágu 
barna, ungmenna og fjölskyldna.

Við undirbúning og þróun íslensku farsældarlaganna var ekki síst litið til þeirrar vinnu 
sem skosk stjórnvöld höfðu unnið undir hatti stefnunnar Getting it right for every child 
(GIRFEC) (sjá Renfrewshire Children’s Services Partnership 2023; Scottish Govern-
ment 2010, 2016). Hún byggir á svokölluðu landslíkani (e. National Practice Model) sem 
undirbyggir fjölþátta og þverfaglega nálgun í málefnum barna með áherslu á snemmtæk 
og fjölbreytt inngrip. Líkt og farsældarlögin hérlendis byggir landslíkanið á grunni laga-
ákvæðis um börn og ungt fólk sem staðfest var árið 2014. Ýmis álitamál fylgdu þó í 
kjölfarið sem vörðuðu til að mynda upplýsingaöflun og miðlun sem og verksvið tengi-
liða farsældar. Þættir GIRFEC-líkansins eru átta og mynda þeir viðmið um barnmiðaða 
nálgun í þjónustu við börn. Þættirnir miða að því að barn upplifi að vera öruggt (e. safe), 
heilbrigt (e. healthy), ná árangri (e. achieving), fá umhyggju (e. nurtured), vera virkt (e. 
active), njóta virðingar (e. respected) og bera ábyrgð (e. responsible). Saman styðja þessir 
þættir við alhliða velferð barns; árangur í námi, gott sjálfstraust og sjálfsöryggi og ábyrga 
borgaravitund (Scottish Government, a). 

Mynd 1. Líkanið „Getting it right for every child“ (GIRFEC) 

Á þeim tíma sem liðinn er frá innleiðingu laganna og landslíkansins má segja að ákveðin 
slípun hafi átt sér stað í gegnum stöðuga upplýsingamiðlun og samvinnu við ólíka hópa. 
Smám saman hefur þróast sameiginlegur skilningur á hvernig best sé að standa að inn-
leiðingu laganna og hlutverki líkansins (Renfrewshire Children’s Services Partnership 
2023). 

3. Aðferð
Í rannsókninni er notuð eigindleg aðferð. Aflað var tvenns konar gagna með það fyrir 
augum að kanna stöðu á innleiðingu farsældarlaganna, nú fjórum árum eftir gildistöku 
þeirra. Gerð var lýsandi greining á fyrirliggjandi stefnumótunar- og innleiðingargögnum 
með það að leiðarljósi að rýna hvernig innleiðingarferlið hefur gengið, verkaskiptingu 
opinberra aðila sem hafa hlutverki að gegna við innleiðingu laganna og kortleggja hvaða 
verkefni og verkferlar hafi orðið til á þessu tímabili sem styðja farsæld barna. Eftirfarandi 
skjöl eða opinberar efnisveitur liggja til grundvallar greiningunni en þó eru ýmis önnur 
gögn sem notuð voru til að dýpka greininguna og finna má í heimildaskrá.

Tafla 1. Skjöl og opinberar efnisveitur sem liggja til grundvallar gagnagreiningu 
rannsóknar 

Opinbert skjal Útgáfuár Ábyrgðaraðili

Þingskjal nr. 440/2020–2021 2020–2021 Alþingi 

Áfangaskýrsla þingmannanefndar um málefni barna 2021 Félagsmálaráðuneytið

Lög um samþætta þjónustu í þágu farsældar barna nr. 
86/2021

2021 Alþingi 

Reglugerð um tengiliði og málstjóra samþættingar 
þjónustu í þágu farsældar barna nr. 1180/2022

2022 Alþingi 

Íslenska æskulýðsrannsóknin www.iae.is 2022 Háskóli Íslands, Menntavísindasvið

Vefsíðan www.farsaeldbarna.is
 

2023 Barna- og fjölskyldustofa og 
mennta- og barnamálaráðuneytið

Handbók farsældar. Innleiðing farsældar á landsvísu 2024 Barna- og fjölskyldustofa

Innleiðing laga um samþættingu þjónustu í þágu 
farsældar barna: Stöðuskýrsla til ráðherra á þriðja ári 
innleiðingar

2024 Mennta- og barnamálaráðuneytið

Reglugerð nr. 1667/2024 um framlög til að mæta 
kostnaði sveitarfélaga vegna samþættingar þjónustu í 
þágu farsældar barna á árinu 2025

2024 Alþingi 

Mælaborð farsældar barna 2024 Mennta- og barnamálaráðuneytið

Drög að stefnu um farsæld barna til 2035 2025 Mennta- og barnamálaráðuneytið

Gögnin voru greind með því að styðjast við fræðilegar kenningar og hugtök á sviði opin-
berrar stjórnsýslu sem og hugmyndir um heildræna nálgun á farsæld barna og ungmenna. 
Horft var sérstaklega til Ball (2015) sem fjallar um stefnumótun sem ferli hugmynda og 
lifandi túlkun fagaðila á vettvangi sem og Klijn og Koppenjan (2016) og Sørensen og 
Torfing (2009) sem leggja áherslu á dreifða ákvarðanatöku og ábyrgðarskyldu í opinberri 
stjórnsýslu, og möguleika fagaðila til að hafa áhrif  á markmið laganna á grunni tengsla, 
trausts og sameiginlegs skilnings. Stjórnsýsluleg áhersla í þessum anda fellur vel að heild-
rænum hugmyndum fræðafólks um farsæld þar sem mikilvægt er að meta líðan barna út 
frá fjölbreyttum líkamlegum, andlegum, félagslegum og menningarlegum þáttum frekar 
en staðlaðri skilgreiningu óháð umhverfi og aðstæðum (Cahill & Gowing 2024; Ólafur 
Páll Jónsson 2023). 

Í öðru lagi sóttust rannsakendur eftir upplýsandi viðtali (e. exploratory interview) 
(Kvale 2007) við fjóra sérfræðinga sem allir höfðu starfað hjá hinu opinbera og voru 
valdir með það í huga að hafa sérfræðiþekkingu í málefnum barna og ungmenna, ásamt 
að hafa þekkingu á undirbúningi og innleiðingarferli farsældarlaga. Upplýsandi viðtal 
við sérfræðing getur verið áhrifarík leið til þekkingaröflunar í eigindlegum rannsóknum, 
til dæmis þegar þörf  er á að öðlast skýrari sýn á flókið og yfirgripsmikið ferli breytinga 
(Bogner o.fl. 2009). Allir viðmælendur höfðu haft aðkomu að stefnumótun, undirbún-
ingi og innleiðingu farsældarlaga, ýmist á sviði stjórnmála, menntamála, félagsþjónustu 
eða heilbrigðismála. 

Í viðtölunum var hálfopinn spurningarammi lagður til grundvallar þannig að viðtölin 
n‎ýttust til þess að staðfesta og varpa nánara ljósi á upplýsingar sem aflað var í opinberum 
gögnum (Bauer & Gaskell 2000). Jafnframt var í samtölunum lögð áhersla á að afla enn 
frekari upplýsinga sem snúa að undirbúningi og innleiðingu farsældarlaganna, þó með 
þeim fyrirvara að ekki var leitað eftir persónulegri upplifun eða sýn sérfræðinganna. Við 
greiningu viðtalanna var gerð eigindleg innihaldsgreining (e. qualitative content analysis) 
(Kondracki o.fl. 2002) þar sem rannsakendur fara í gegnum texta á kerfisbundinn hátt og 
greina áherslur úr gögnunum með rannsóknarspurningar í huga (Bauer & Gaskell 2000). 
Ekki verður vísað með beinum hætti í orð sérfræðinganna í niðurstöðukafla, enda sam-
tölin fyrst og fremst hugsuð til staðfestingar og dýpkunar á þeim upplýsingum sem fram 
koma í þeim gögnum sem voru til skoðunar.

4. Niðurstöður
4.1 Markmið farsældarlaga og lykilhugtök
Í farsældarlögunum er hugtakið farsæld alltumlykjandi. Farsældarhugtakið vísar í lögunum 
til þess að „skapa barni skilyrði til að ná líkamlegum, sálrænum, vitsmunalegum, sið-
ferðilegum og félagslegum þroska og heilsu á eigin forsendum til framtíðar“ (3. mgr. 2. 
gr.) og hefur farsæld því tilvísun til þess að farnast vel í lífinu í víðum skilningi (Mennta- 
og barnamálaráðuneytið 2024a). Farsældarþjónusta tekur til allrar þjónustu sem veitt er á 
vegum ríkis eða sveitarfélaga og á þátt í að styðja við og tryggja farsæld barns, m.a. á 
sviði menntamála, heilbrigðismála, löggæslu, félagsþjónustu og barnaverndar (5. mgr. 2. 
gr.). Áhersla er á að samþætta þjónustu (8. mgr. 2. gr.) en með því er vísað til þess að ólíkir 
þjónustuveitendur hafi samráð og vinni að því á þverfaglegan hátt að veita skipulagða 
og samfellda þjónustu til að mæta þörfum barns. Í lögunum er samstarfi mismunandi 
þjónustukerfa því markaður skýr farvegur. Í greinargerð með frumvarpi laganna kemur 
fram vilji löggjafans til að tryggja betri heildarsýn yfir þjónustu við börn, snemmtæka 
íhlutun í málefnum þeirra, skýrari verkaskiptingu í málaflokknum, þverfaglegt samstarf  
innan kerfa og samþættingu þjónustu (Þingskjal nr. 440/2020–2021). Markmið laganna 
er því að tryggja að börn og foreldrar hafi aðgang að viðeigandi þjónustu óháð búsetu, 
á réttum tíma, frá réttum aðilum og þegar á þarf  að halda (Mennta- og barnamálaráðu-
neytið 2024a).

Við undirbúning og vinnslu laganna var töluverð áhersla lögð á að samþætting þjón-
ustu í þágu farsældar barna yrði arðbær langtímafjárfesting (Félagsmálaráðuneytið, a). 
Fenginn var inn ráðgjafi til að skoða hagræn og fjárhagsleg áhrif  frumvarpsins til lengri 
tíma (Þingskjal nr. 440/2020–2021). Niðurstaða matsins var að breytingarnar myndu 
fela í sér umtalsverðan samfélagslegan ávinning, til að byrja með yrði kostnaður meiri en 
ávinningur en það myndi snúast við að nokkrum árum liðnum. Reglugerðir með vísan 
í farsældarlögin eru settar til þess að mæta kostnaði við innleiðingu þeirra en fjármagn 
hefur komið úr Jöfnunarsjóði sveitarfélaga (sjá t.d. Reglugerð um framlög til að mæta 
kostnaði sveitarfélaga vegna samþættingar þjónustu í þágu farsældar barna á árinu 2025 
nr. 1667/2024).

4.2 Stefnumótun og þverfaglegt samráð 
Allt frá upphafi innleiðingar farsældarlaga var lögð áhersla á víðtæka stefnumótun og 
samráð í málaflokknum sem fram færi á lýðræðislegum samráðsvettvangi í gegnum sam-
töl og samvinnu ólíkra hagaðila og hópa sem koma að farsæld barna, víðs vegar um 
landið (sjá t.d. 3. gr. farsældarlaga). 

4.2.1 Stefnumótun í frumkvöðlasveitarfélögum og svæðisbundin farsældarráð
Fyrsta stoð stefnumótunar og lykilþáttur í innleiðingu laganna var að fá fjögur sveitar-
félög; Akraneskaupstað, Akureyrarbæ, Árborg og Vestmannaeyjabæ, til að gerast svo-
kölluð „frumkvöðlasveitarfélög“ og hófst innleiðing og samþætting farsældarþjónustu 
þar árið 2022 (Mennta- og barnamálaráðuneytið 2024a). Hugsunin var að láta reyna 
á ferla í innleiðingunni og fá þannig tækifæri til að greina styrkleika og áskoranir sem 
síðar gætu nýst við að þróa innleiðingarferlið. Frumkvöðlasveitarfélögin unnu náið með 
Barna- og fjölskyldustofu og tóku þátt í að þróa eyðublöð og ýmiss konar stoðgögn sem 
nýttust inn í verkferla innleiðingar. 

Í stöðuskýrslu til ráðherra á þriðja ári innleiðingar (Mennta- og barnamálaráðuneytið 
2024a) var reynsla frumkvöðlasveitarfélaga tekin saman. Fram kom að þau töldu innleið-
ingu laganna hafa gengið vel. Sveitarfélögin sögðust hafa upplifað jákvæðar breytingar 
með innleiðingunni, aukið samtal og markvissari samvinna hefði leitt til árangurs þannig 
að hægt hefði verið að grípa börn fyrr. Þá hefði aðgengi að þjónustu fyrir börn batnað. 
Virk aðkoma fólks af  vettvangi í innleiðingu laganna (e. bottom-up) hefði skapað tæki-
færi til að læra af  mistökum og ólíkum upplifunum. Áskoranir hefðu helst falist í ólíkum 
skilningi hagaðila á markmiðum laganna og hlutverki hvers aðila. Vinna þyrfti stöðugt 
að því að móta sameiginlega sýn og samvinnu milli ólíkra þjónustuaðila. Áskoranir hefðu 
komið upp við að byggja upp skilvirkt samstarf  við heilsugæslu og skortur hefði verið á 
fjármagni til að efla fyrsta stigs þjónustu.

Í 5. gr. farsældarlaganna er tilgreint að sveitarfélög skuli stofna svæðisbundin far-
sældarráð og er þeim ætlað að tryggja að svæðisbundnir þjónustuveitendur ríkis og 
sveitarfélaga hafi samráð og vinni áætlun um svæðisbundna forgangsröðun aðgerða um 
farsæld barna. Áhersla er lögð á að ráðið hafi samráð við fulltrúa notenda á viðkomandi 
svæði. Vesturland var fyrsti landshlutinn til að sameinast um svæðisbundið farsældarráð 
í maí 2024 þegar Samtök sveitarfélaga á Vesturlandi undirrituðu samning þess efnis við 
þáverandi mennta- og barnamálaráðherra (Mennta- og barnamálaráðuneytið 2024b). Í 
október sama ár voru undirritaðir sambærilegir samningar við sjö önnur landshluta-
samtök. Með þeirri undirritun höfðu öll sveitarfélög landsins skuldbundið sig til að 
vinna að farsæld barna og ráða í stöðu verkefnastjóra sem hefur það hlutverk að koma 
á fót farsældarráði og leiða innleiðingu laganna samhliða sérstökum sóknaráætlunum í 
hverjum landshluta fyrir sig (Mennta- og barnamálaráðuneytið 2024a). Verkefnastjórar 
landshlutanna hafa unnið að stofnun farsældarráða en fyrsta farsældarráðið var stofnað 
í Suðurnesjabæ (2025) í júní 2025 og síðar í öðrum landshlutum.

4.2.2 Stefnumótun á opnu farsældarþingi
Önnur stoð í stefnumótun farsældar tengist farsældarþingum (4. gr.) sem gegna hlut-
verki samráðsvettvangs stjórnvalda, fagfólks, þjónustuveitenda og þjónustunotenda – 
barna og aðstandenda. Sérstök áhersla er á að tryggja þátttöku barna í anda 12. greinar 
Barnasáttmálans um réttindi barna til að tjá sig og hafa áhrif  á málefni sem þau varða. Á 
farsældarþingum skal fara fram víðtækt samtal um farsæld barna, stefnumótun, áætlana-
gerð og úrbætur í þjónustuúrræðum. Niðurstöður þingsins skulu nýttar í frekari stefnu-
mótun og framkvæmdaáætlanir. Á farsældarþingi haustið 2023 voru kynntar niðurstöður 
úr grunnrannsókn sem framkvæmd var af  Félagsvísindastofnun Háskóla Íslands fyrir 
hönd mennta- og barnamálaráðuneytisins á innleiðingu farsældarlaganna (Mennta- og 
barnamálaráðuneytið 2024a). Helstu niðurstöður hennar tengjast fimm meginsviðum; 
menntun, lífsgæðum, heilsu, öryggi og þátttöku barna (Barna- og fjölskyldustofa 2024). 
Í menntun var lögð áhersla á nútímavæðingu náms, eflingu kennaramenntunar og 
geðrækt, auk aukins samstarfs, fjármögnunar og þátttöku nemenda í ákvörðunum. Í 
tengslum við lífsgæði og félagslega stöðu var kallað eftir jöfnuði í tækifærum, stuðningi 
við fjölskyldur og tekjujöfnun. Í heilbrigðismálum kom fram þörf  á meiri fræðslu um 
næringu, hreyfingu og svefn, bættri geðheilbrigðisþjónustu og þverfaglegu samstarfi. Á 
sviði öryggis og verndar var lögð áhersla á forvarnir, fræðslu og samstarf  foreldra og 
þjónustuaðila til að tryggja öryggi barna. Loks var ítrekuð þörf  á að efla þátttöku barna 
og ungmenna í ákvörðunum sem varða þau, meðal annars með stuðningi við nemenda- 
og ungmennaráð og auknu netöryggi. Helstu áskoranir sveitarfélaga og fagaðila tengdust 
samhæfingu milli kerfa, skorti á fagfólki og úrræðum, fjárhagslegum takmörkunum og 
auknum ójöfnuði. Niðurstöðurnar undirstrika þörf  fyrir samhæfða stefnumótun, mark-
vissar forvarnir og aukna þátttöku barna og fjölskyldna til að tryggja farsæld og jöfnuð 
í þjónustu.

4.2.3 Stefnumótun á vettvangi Stjórnarráðs Íslands
Þriðja stoð stefnumótunar fer fram á vettvangi Stjórnarráðs Íslands. Í samræmi við 3. gr. 
farsældarlaganna er það hlutverk mennta- og barnamálaráðherra að leggja fram þings-
ályktunartillögu um Stefnu um farsæld barna og framkvæmdaáætlun með það að markmiði 
að skapa barnvænt samfélag hér á landi. Drög að slíkri stefnu voru lögð fram með Þing-
skjali nr. 319/2025 sem fór í samráðsgátt þann 26. febrúar 2025 og lauk samráði þann 
13. mars 2025. Í drögunum má sjá skýra áherslu á að skapa barnvænt samfélag þar sem 
réttindi og farsæld barna eru í öndvegi. Lagt er til að byggt sé á eftirfarandi sex stoðum: 
(1) Jafnræði allra barna og fjölskyldna þeirra; (2) Barnvæn nálgun og þátttaka barna; (3) 
Stuðningur í þágu barna og fjölskyldna þeirra; (4) Fræðsla, forvarnir og fyrirbyggjandi 
aðgerðir í þágu barna; (5) Framúrskarandi mannauður í þágu barna; og (6) Áreiðanleg 
og heildstæð gögn til grundvallar ákvarðanatöku stjórnvalda. Lagt er til að innleiðing 
farsældarstefnunnar verði viðvarandi verkefni stjórnvalda í víðtæku samráði við börn 
og samfélagið allt. Á grundvelli hennar verði síðan undirbúnar framkvæmdaáætlanir um 
innleiðingu farsældar barna með mælanlegum markmiðum og aðgerðum (Stjórnarráð 

Íslands, a). Ekki náðist að afgreiða stefnuna fyrir þinglok vorið 2025 en stefnan er á þing-
málaskrá 157. löggjafarþings haustið 2025.

4.3 Verkaskipting ríkis og sveitarfélaga
Verkefnastjórn innleiðingar farsældarlaga breyttist í ágúst 2022 en þá tók nýtt farsældar-
teymi mennta- og barnamálaráðuneytis og Barna- og fjölskyldustofa við henni í sam-
vinnu við starfshópa innleiðingar víða um land. Samráð, samvinna og skýr verkaskipting 
einkennir því anda farsældarlaganna. Síðastliðna tvo áratugi, frá því rekstur grunnskóla 
færðist yfir til sveitarfélaga árið 1996 (Anna Kristín Sigurðardóttir o.fl. 2022) og síðar 
málefni fatlaðra (Félags- og húsnæðismálaráðuneytið 2010), hefur samstarf  ríkis og 
sveitarfélag aukist í málaflokkum sem snúa að farsæld barna og ungmenna. Segja má 
að innleiðing farsældarlaganna sé því liður í þessari þróun og til þess fallin að styrkja 
enn betur í sessi slíkt samstarf  um farsældarþjónustu (5. mgr. 2. gr.). Þjónustuveitendur 
í farsældarvinnu eru að mestu hjá hinu opinbera, innan menntakerfisins (t.d. skóla, frí-
stundastarfs, félagsmiðstöðva), heilbrigðiskerfisins (t.d. heilsugæslustöðva, heilbrigðis-
stofnana og sjúkrahúsa), félagsþjónustukerfisins (t.d. barnaverndar, þjónustu við fötluð 
börn) og löggæslukerfisins (t.d. Embættis ríkislögreglustjóra). Skýr verkaskipting ríkis og 
sveitarfélaga og samráð um samþættingu þeirrar þjónustu sem veitt eru innan þessara 
kerfa er því ríkur þáttur í farsældarvinnunni. Sjálfstætt starfandi sérfræðingar í íþrótta-, 
lista- og frístundastarfi og hjá frjálsum félaga- og hagsmunasamtökum geta þó einnig 
veitt almenna farsældarþjónustu.

Eins og rakið hefur verið fengu frumkvöðlasveitarfélög tækifæri með stuðningi og 
leiðsögn BOFS við að hefja innleiðingarferli farsældarlaga og taka þátt í því þróunarferli 
(Mennta- og barnamálaráðuneytið 2024a). Önnur sveitarfélög hafa þó unnið markvisst 
að innleiðingu og stærri sveitarfélög sér í lagi höfðu meiri innviði til þess en þau minni. 
Kópavogur stofnaði til að mynda stýri- og vinnuhópa í tengslum við innleiðingu laganna 
þar sem samstarf  velferðar- og menntasviðs var þróað, skipulagði fræðslu til starfsfólks 
sem vinnur með börnum og skilgreindi ný verkefni sem snúa að mótun snemmtækra 
inngripa fyrir börn (Ásdís Emilía Gunnlaugsdóttir o.fl. 2023). Innleiðing farsældarlag-
anna og breytingar í stjórnsýslu og verkaskiptingu tengdar henni hafa verið mestar innan 
mennta- og félagsþjónustukerfisins en farsældarvinnan og verkefni henni tengd er einnig 
hafin innan löggæslu- og heilbrigðiskerfisins.

4.4 Innleiðing og verklag á vettvangi
Eins og fram kemur í 1. gr. farsældarlaga skulu þeir sem bera ábyrgð samkvæmt lögunum 
leggja áherslu á að fylgjast með farsæld barna og foreldra og meta þörf  fyrir þjónustu, 
bregðast við henni á skilvirkan hátt um leið og hún vaknar og eiga samráð við aðra þjón-
ustuveitendur með það að markmiði að þjónusta sé samþætt (8. mgr. 2. gr.) en með því 
er vísað til þess að ólíkir þjónustuveitendur hafi samráð og vinni þverfaglega að því að 
veita skipulagða og samfellda þjónustu til að mæta þörfum barns. 

Farsældarþjónusta er stigskipt og veitt á þremur þjónustustigum (9.–12. gr.). Á fyrsta 
þjónustustigi er veitt grunnþjónusta sem er aðgengileg öllum börnum og foreldrum og 

áhersla er á að veita einstaklingsbundinn, snemmtækan stuðning við farsæld barns (10. 
gr.). Þar vinna tengiliðir farsældar (17.–18. gr.) en í hverjum leik-, grunn- og framhalds-
skóla og á hverri heilsugæslustöð skal í það minnsta einn starfsmaður fara með hlutverk 
tengiliðar og sá sem stýrir viðkomandi skóla eða heilsugæslustöð skal tilkynna Barna- 
og fjölskyldustofu um hver og/eða hverjir gegna hlutverki tengiliðar (4. gr. reglugerðar 
um tengiliði og málstjóra samþættingar þjónustu í þágu farsældar barna nr. 1180/2022). 
Hlutverk þeirra er að veita þeim upplýsingar og rýna með þeim aðstæður og líðan barns-
ins, ásamt að tryggja að gert sé frummat á þörfum barns. Þegar beiðni foreldra og/eða 
barns um samþættingu liggur fyrir fylgir tengiliður farsældar eftir samþættingu fyrsta 
stigs þjónustu og hann og þjónustuveitendur geta þá miðlað upplýsingum um aðstæður 
barnsins sín á milli (Barna- og fjölskyldustofa 2024). 

Á þjónustustigi tvö er veittur markvissari stuðningur og á því þriðja er veittur ein-
staklingsbundinn og sérhæfðari stuðningur með það að leiðarljósi að tryggja að farsæld 
barns verði ekki hætta búin. Á þjónustustigum tvö og þrjú koma málstjórar farsældar að 
málum barna en sérhver félagsþjónusta sveitarfélags skal hafa yfir að ráða málstjóra/um 
í þágu farsældar barns (20.–21. gr.) og tilkynna Barna- og fjölskyldustofu um hver og/
eða hverjir gegna því hlutverki (7. gr. reglugerðar um tengiliði og málstjóra samþættingar 
þjónustu í þágu farsældar barna nr. 1180/2022). Hlutverk þeirra er að veita ráðgjöf  og 
upplýsingar, tryggja mat á þörfum, leiða gerð og framkvæmd stuðningsáætlunar, fylgja 
eftir að sérhæfðari þjónusta sé veitt og styðja stuðningsteymi í samþættingu þjónustu. 

Þremur árum eftir að innleiðing farsældarlaga hófst (Mennta- og barnamálaráðu-
neytið 2024a) höfðu öll sveitarfélög landsins tekið fyrstu skrefin í innleiðingarferlinu, 
tilnefnt tengiliði og málstjóra farsældar og mörg þeirra voru vel á veg komin. Til þess að 
fylgja innleiðingunni eftir hóf  Barna- og fjölskyldustofa söfnun tölulegra upplýsinga frá 
tengiliðum og málstjórum farsældar. Markmiðið var meðal annars að fá upplýsingar um 
fjölda nýrra beiðna um samþættingu þjónustu, upplýsingar um fjölda mála í samþættingu 
þjónustu á hverjum tíma, skoða hvernig mál bárust til tengiliðar og málstjóra farsældar 
og skoða kyn og bakgrunn barna. Tengiliðir og málstjórar farsældar um land allt fengu 
sendan hlekk á skráningarskjal og voru þau beðin um að skila inn skráningu mánaðar-
lega. Þegar líða tók á árið var ljóst að skil á skráningunni voru ekki ásættanleg og því var 
hafist handa við að finna aðra leið. Samtöl við frumkvöðlasveitarfélög og önnur stærri 
sveitarfélög leiddu til þess að frá og með janúar 2025 var tekið í notkun nýtt verklag í 
skráningunni. Ákveðið var að skilin yrðu þrisvar á ári, óskað var eftir að einn aðili frá 
hverju sveitarfélagi safnaði saman upplýsingum frá tengiliðum í leik- og grunnskólum, 
innan félagsþjónustu sveitarfélaga og málstjórum farsældar í sveitarfélögum. Á vefsíðu 
BOFS má finna eyðublöð með leiðbeiningum um skráningu mála fyrir tengiliði farsældar 
og málstjóra farsældar (Barna- og fjölskyldustofa, c). Eftir fyrstu fjóra mánuði ársins 
2025 var tekin saman skýrsla en þar kemur m.a. fram að 4.676 mál voru í samþættingu 
þjónustu hjá tengiliðum eða málstjórum farsældar á landinu öllu. Nánari upplýsingar eru 
í samantekt um farsæld barna janúar til apríl 2025.

Markviss innleiðing farsældarlaga hófst nokkuð síðar í heilbrigðiskerfinu en í öðrum 
kerfum eða í júní 2023, en Þróunarmiðstöð íslenskrar heilsugæslu leiðir þá vinnu í sam-

vinnu við heilbrigðisráðuneytið og Barna- og fjölskyldustofu. Í upphafi var áhersla lögð 
á að fá tengiliði farsældar á allar heilsugæslustöðvar og í nóvember 2023 var haldinn 
vinnudagur til að virkja þá, liðka fyrir miðstýringu innleiðingar í heilbrigðisþjónustu 
og koma á samræmdu verklagi þeirra í heilsugæslu (Mennta- og barnamálaráðuneytið 
2024a). Tengiliðum farsældar á heilsugæslustöðvum er jafnframt gert að skila inn upp-
lýsingum um mál í samþættingu til Barna- og fjölskyldustofu). 

Grunnfjárveiting, 10 milljónir, var veitt til innleiðingar í lok árs 2023 og var fjár-
veitingin meðal annars nýtt til þess að ráða verkefnastjóra í tímabundna stöðu til að stýra 
innleiðingu í heilbrigðiskerfinu, móta verkferla í samvinnu við starfsfólk og innleiða 
þá í starfi allra heilsugæslustöðva (Mennta- og barnamálaráðuneytið 2024a). Unnin var 
ákveðin grunnvinna á þessu tímabili en greina má áskoranir við að tengja hugmynda-
fræði og innleiðingarferla farsældar við ferla sem fyrir voru innan heilbrigðiskerfisins, 
svo sem fjölskylduteymið innan Heilsugæslu höfuðborgarsvæðisins. Einnig virðist sem 
tengiliði farsældarinnar hafi skort nægilegan stuðning og samstarf  við fleiri aðila um 
frekari innleiðingu á samþættri þjónustu. Þá var vegferð hafin við að innleiða þætti far-
sældar inn í skráningarkerfi Sögu en ekki tókst að fylgja því eftir, auk þess sem fjármagn 
skorti og frekari stuðning frá ráðuneyti heilbrigðismála. 

Í farsældarlögunum (2. gr., 17. gr.) er skýrt að heilbrigðiskerfið er hluti af  þeim vel-
ferðarkerfum sem lögin taka til. Í stöðuskýrslu mennta- og barnamálaráðuneytis (2024a) 
á innleiðingu laganna kom fram að leggja þyrfti aukna áherslu á að draga heilbrigðiskerf-
ið betur inn og að fá skýrslur um nýtingu fjármagns sem sett hefði verið í innleiðingu þar. 
Þrátt fyrir áskoranir má að sama skapi finna teikn þess efnis að nýir sprotar séu að verða 
til sem muni styðja við innleiðingu farsældar í heilbrigðisstofnanir. Á vefsíðu Heilsu-
gæslu höfuðborgarsvæðisins má nú finna upplýsingar um farsæld barna og að hægt sé 
að hafa samband við tengilið farsældar á heilsugæslu á meðgöngu og vegna barna á ung-
barnaskeiði. Í Suðurnesjabæ (2025) hefur sveitarfélagið farið af  stað með þverfaglegt 
verkefni þar sem unnið verður með fulltrúum mennta-, félags- og heilbrigðiskerfisins að 
því að styðja á virkan hátt við líkamlega, andlega og félagslega velferð barna á Suður-
nesjum og efla snemmtæka íhlutun, meðal annars með heilsueflandi móttöku barna og 
að styrkja skólahjúkrun.

Innan löggæslukerfisins hefur Embætti ríkislögreglustjóra meðal annars unnið að 
verklagi vegna barna í viðkvæmri stöðu, sem ýmist eru þolendur eða gerendur afbrota 
(Mennta- og barnamálaráðuneytið 2024a).

4.5 Stofnanir og stoðverkefni innleiðingar farsældarlaga
Ýmsar stjórnsýslubreytingar hafa verið gerðar á þeim fjórum árum sem liðin eru frá því 
að farsældarlögin tóku gildi. Nýjar stofnanir hafa orðið til og aðrar verið lagðar niður, auk 
þess sem verkaskipting ríkis og sveitarfélaga hefur þróast í samræmi við markmið laganna. 

4.5.1 Barna- og fjölskyldustofa
Í lok árs 2021 var Barnaverndarstofa lögð niður og Barna- og fjölskyldustofa (BOFS) sett 
á laggirnar þann 1. janúar 2022 (Lög um Barna- og fjölskyldustofu nr. 87/2021). Hlut-

verk stofnunarinnar er að vinna að velferð barna, styðja við þjónustu í þágu barna og 
stuðla að gæðaþróun í málefnum þeirra. Jafnframt safnar BOFS almennum upplýsingum 
um farsæld barna og vinnur úr þeim svo stjórnvöld hafi yfirsýn á aðstæður barna og 
þjónustuþörf. BOFS gegnir einnig lykilhlutverki í framkvæmd farsældarlaganna. Sam-
kvæmt 6. gr. farsældarlaga er hlutverk stofnunarinnar að styðja við samþættingu þjón-
ustu, meðal annars með útgáfu fræðsluefnis. Margs konar fræðsluefni um innleiðingu 
farsældarlaga varð til og vefsíðan farsæld.is var opnuð almenningi á farsældarþingi þann 
4. september 2023 (Barna- og fjölskyldustofa og mennta- og barnamálaráðuneytið). Þar 
má finna margs konar efni um hvað það þýðir að samþætta þjónustu í þágu farsældar 
barna og leiðbeiningar fyrir þjónustuveitendur. Þá er á vefsíðu BOFS að finna fræðslu-
myndbönd og námskeið fyrir tengiliði og málstjóra farsældar (Barna- og fjölskyldustofa, 
a) og jafnframt eru þar eyðublöð, gátlistar, matsblöð og leiðbeiningar, einkum fyrir tengi-
liði og málstjóra farsældar sem þróuð voru í góðri samvinnu við vettvang (Barna- og fjöl-
skyldustofa, b). Gögnin hafa smám saman orðið ítarlegri og hafa nú verið þýdd á ensku 
og pólsku. Þá veitir BOFS ráðgjöf  til tengiliða og málstjóra farsældar og stuðningsteyma, 
meðal annars við vinnslu einstakra mála. 

Á haustmánuðum 2024 gaf  Barna- og fjölskyldustofa (2024) í samvinnu við UNICEF 
á Íslandi út Handbók farsældar og nýttist þar afrakstur þróunarvinnunnar sem verið hafði 
í gangi. Markmiðið var að taka saman á einn stað fræðslu- og stuðningsefni fyrir aðila 
sem hafa hlutverki að gegna samkvæmt farsældarlögunum. Efnið er annars vegar ætlað 
fyrir starfsfólk sveitarfélaga sem gegnir lykilhlutverki við innleiðingu og áframhaldandi 
starf  tengt markmiðum farsældarlaga (t.d. í leik- og grunnskólum, frístundaheimilum, fé-
lagsmiðstöðvum, barnavernd) og þjónustuaðila á vegum ríkisins (t.d. í framhaldsskólum, 
sérhæfðri heilbrigðisþjónustu og lögreglu). Hins vegar nýtist handbókin starfsfólki sem 
veitir almenna þjónustu sem tengist farsæld barna (t.d. sjálfstætt starfandi sérfræðingum, 
í íþrótta-, lista- og æskulýðsstarfi og starfsemi frjálsra félaga- og hagsmunasamtaka). Í 
handbókinni er ferli innleiðingar skipt í áfanga og samhliða bent á margs konar upplýs-
ingaveitur og hjálparefni til þess að bæta verkferla innan sveitarfélaga og stofnana með 
það fyrir augum að auka farsæld barna.

4.5.2 Gæða- og eftirlitsstofnun velferðarmála (GEV)
Gæða- og eftirlitsstofnun velferðarmála (GEV) tók til starfa 1. janúar 2022 en samkvæmt 7. 
gr. farsældarlaga er meginhlutverk hennar að hafa eftirlit með gæðum og samþættingu 
þjónustu. Sveitarfélögum er jafnframt skylt að skila skýrslu til stofnunarinnar á tveggja 
ára fresti þar sem upplýst er hvernig tekist hefur til við að uppfylla markmið farsældará-
ætlunar (Mennta- og barnamálaráðuneytið 2024a). Þangað geta þjónustunotendur einnig 
leitað með kvartanir vegna farsældarþjónustu (Lög um gæða- og eftirlitsstofnun vel-
ferðarmála nr. 88/2021). Til þess að geta sinnt hlutverki sínu þurfa GEV og BOFS að 
miðla nauðsynlegum upplýsingum milli stofnananna. 

4.5.3 Miðstöð menntunar og skólaþjónustu
Miðstöð menntunar og skólaþjónustu (MMS) hóf  störf  1. apríl 2024 og um hana gilda lög um 

Miðstöð menntunar og skólaþjónustu nr. 91/2023. Á sama tíma var Menntamálastofnun 
lögð niður. MMS er ætlað að styðja við innleiðingu stefnumótunar stjórnvalda á sviði 
menntunar og farsældar barna og ungmenna. Eins og heiti stofnunarinnar gefur til kynna 
er henni bæði ætlað að styðja við og samhæfa menntun en jafnframt skólaþjónustu sem er 
ríkur þáttur í innleiðingu farsældar. Að auki heldur stofnunin utan um aðferðir og úrræði 
fyrir skóla sem styðja við skólastarf  og skólaþjónustu. Frumvarp til laga um skólaþjónustu er 
í smíðum en hefur ekki verið lagt fram. Samkvæmt upplýsingum frá mennta- og barna-
málaráðuneytinu er stefnt á að þeirri vinnu ljúki fyrir þingsetningu haustið 2026.

4.5.4 Stoðverkefni innleiðingar farsældarlaga
Samhliða lögfestingu farsældarlaganna áttu sér stað fjölmargar breytingar í íslenskri stjórn-
sýslu ásamt endurnýjun stefnumótunar í mikilvægum málaflokkum sem studdu innleið-
ingu laganna með beinum og óbeinum hætti (Félagsmálaráðuneytið 2021, a). Sem dæmi 
voru innleidd ýmis stoðverkefni tengd málaflokkum barna og ungmenna. Sum voru sett á 
laggirnar af  mennta- og barnamálaráðuneytinu, eins og Föruneyti barna sem hefur að mark-
miði að styðja við farsæld barna með því að valdefla foreldra og forsjáraðila (Miðstöð 
menntunar- og skólaþjónustu, a). Hluti verkefnisins er að bjóða upp á foreldrafræðslu
námskeiðið Tengjumst í leik (e. Invest in Play) í leik- og grunnskólum og byggir námsefnið á 
rannsóknum og gagnreyndum aðferðum (Mennta- og barnamálaráðuneytið 2025a). Verk-
efnið fluttist til MMS í upphafi árs 2025. Þá má nefna verkefnin Heillaspor og MEMM hjá 
MMS sem eru þróunarverkefni sem styðja við menntun og inngildingu barna með fjöl-
breyttan tungumála- og menningarbakgrunn í íslensku skóla- og frístundastarfi (Mennta- 
og barnamálaráðuneytið 2025b; Miðstöð menntunar og skólaþjónustu, b). Loks má nefna 
verkefnið Landsteymi sem nú er stýrt af  MMS og sinnir það stuðningi við börn, foreldra 
og starfsfólk skóla þegar alvarleg mál koma upp, s.s. vegna ofbeldismála eða úrræðaleysis í 
málum barna með fjölþættan vanda (Miðstöð menntunar og skólaþjónustu, c).

Mynd 2. Áfangar í innleiðingu farsældar

4.6 Mælanleg gögn sem vísir að árangri
Við innleiðingu farsældarlaganna og stefnumótun í málaflokki sem snýr að börnum og 
ungmennum hefur á síðustu misserum verið lögð áhersla á að nýta gögn til þess að meta 
árangur og stöðu innleiðingar á hverjum tíma (Þingskjal nr. 319/2025).

4.6.1 Íslenska æskulýðsrannsóknin
Samhliða lögfestingu farsældarlaga stofnaði mennta- og barnamálaráðuneytið Íslensku 
æskulýðsrannsóknina (ÍÆ). Markmiðið var að stjórnvöld hefðu aðgang að rannsóknar-
gögnum til að meta stöðu farsældar barna á hverjum tíma. Í þessu skyni voru, í ríku sam-
ráði við sérfræðinga og fagfólk á vettvangi, hannaðir farsældarvísar og eru þeir grunnur-
inn að spurningum ÍÆ þar sem börn og ungmenni greina frá sinni sýn á stöðu ýmissa 
þátta í eigin lífi sem hafa þýðingu fyrir farsæld þeirra. Spurt er um skólastarf, íþrótta- og 
tómstundaiðkun, samskipti við uppalendur, heilbrigði – líkamlegt og andlegt, notkun 
nikótíns, áfengis og annarra vímuefna, félagstengsl, notkun samfélagsmiðla, upplifun af  
ofbeldi og félags- og efnahagslega stöðu fjölskyldu.

ÍÆ er framkvæmd af  rannsóknarteymi á Menntavísindasviði Háskóla Íslands fyrir 
mennta- og barnamálaráðuneytið á grundvelli 12. gr. æskulýðslaga nr. 70/2007. Rann-
sóknin er lögð fyrir árlega í grunnskólum, annað hvert ár í framhaldsskólum og reglulega 
hjá ungu fólki utan skóla. Á vefsíðu ÍÆ (https://iae.is/) eru birtar niðurstöður fyrir allt 
landið bæði í grunn- og framhaldsskólum en sveitarfélög og skólar fá einnig sérstakar 
skýrslur með sérhæfðari greiningum. Hugsunin er að niðurstöður nýtist við að kortleggja 
farsæld barna og ungs fólks á hverjum tíma og geti orðið grundvöllur að forgangsröðun 
inngripa og þjónustuúrræða sem þykja áríðandi á hverjum tíma fyrir farsæld barna.

4.6.2 Mælaborð farsældar
Þann 29. apríl 2024 opnaði mennta- og barnamálaráðuneytið Mælaborð farsældar á vef-
síðunni www.farsaeldbarna.is. Í mælaborðinu eru meðal annars nýtt töluleg gögn úr ÍÆ og 
frá BOFS fyrir grunnþættina; menntun, heilsa og vellíðan, öryggi og vernd, lífsgæði og 
félagsleg staða, og þátttaka og félagsleg tengsl (Stjórnarráð Íslands 2024). Mælaborðið 
tengir saman tölfræðiupplýsingar sem tilheyra þáttunum fimm til þess að fá heildstæða 
mynd af  stöðu barna og farsæld á landsvísu (Mennta- og barnamálaráðuneytið, a). 

4.7 Háskólinn og farsæld barna 
4.7.1 Diplómanám
Við innleiðingu farsældarlaga gerðu mennta- og barnamálaráðuneytið og Háskóli Ís-
lands samning um nýja 30 eininga diplómanámsleið, Farsæld barna (Mennta- og barna-
málaráðuneytið 2023a). Námið hófst haustið 2022 og hefur verið vel sótt árlega af  nem-
endum með fjölbreyttan bakgrunn (Mennta- og barnamálaráðuneytið 2024a). Lögð er 
áhersla á þekkingu á meginþáttum farsældarlöggjafarinnar, barnmiðaða nálgun, teymis-
vinnu, þverfaglegt samstarf  og mikilvægi fyrsta stigs þjónustu. 

4.7.2 Farsældarnetið
Farsældarnetið er samstarfsnet fyrir fræðafólk og fagfólk af  vettvangi þar sem áhersla er 
á rannsóknir og þverfaglegt samtal um farsæld barna og ungs fólks (Mennta- og barna-
málaráðuneytið 2024a; Ragnheiður Hergeirsdóttir & Herdís Steingrímsdóttir 2023). Við-
fangsefni netsins eru þverfagleg og snúa til að mynda að einstaklingsþáttum hjá börnum 
og ungmennum, nærumhverfi þeirra, þjónustukerfum, lífskjörum og lífsánægju. Vefsíða 

http://www.farsaeldbarna.is

netsins er https://farsaeldarnetid.hi.is/is/ – þar eru auglýstir viðburðir sem netið stendur 
fyrir og veittar upplýsingar um starfsemina. 

5. Umræða
Markmið rannsóknarinnar var að varpa ljósi á stöðu innleiðingar farsældarlaga á Íslandi 
fjórum árum eftir gildistöku þeirra. Hér verður rannsóknarspurningum svarað með því 
að setja niðurstöður í samhengi við fræðilega umræðu um stefnumótun og opinbera 
stjórnsýslu sem og alþjóðlega þróun á hugmyndum um farsæld barna og ungmenna.

5.1 Innleiðingarferlið: Stefna sem ferli og merkingarsköpun í framkvæmd
Í fyrstu rannsóknarspurningunni var spurt hvernig innleiðingarferlið hefði gengið þegar 
höfð eru í huga meginmarkmið farsældarlaganna. Niðurstöður benda til þess að inn-
leiðing hafi í grunninn gengið vel, sérstaklega í þeim sveitarfélögum þar sem teymis-
vinna og reglubundin samskipti milli ólíkra fagaðila var þegar til staðar (Mennta- og 
barnamálaráðuneytið 2024a). Sem dæmi þróuðust hlutverk tengiliða farsældar tiltölulega 
fljótt innan mennta- og félagsþjónustukerfisins hjá frumkvöðlasveitarfélögum en flest 
höfðu reynslu af  að samræma verklag í tengslum við farsæld barna og ungmenna. Önnur 
sveitarfélög sem bjuggu með sambærilegum hætti við faglega hefð sem gerði ráð fyrir 
samvinnu og samskiptum á milli kerfa, fóru einnig vel af  stað í innleiðingarferlinu (Sø-
rensen & Torfing 2009). Hér má því draga þá ályktun að innleiðing laganna og markmið 
þeirra hafi fengið góðan byr í seglin þar sem tókst að dreifa ábyrgð á milli mismunandi 
kerfa og ólíkir fagaðilar nutu trausts til að túlka stefnuna í verki á vettvangi (Ball 2015; 
Ball o.fl. 2012; Lipsky 2010). Í frumkvöðlasveitarfélögunum kom fram sérstök ánægja 
með fjölbreytta verkferla á fyrsta stigi, svo sem hlutverk tengiliða farsældar, en niður-
stöður bentu til þess að snemmtæk inngrip hefðu raunveruleg áhrif  á farsæld barna og 
fyrirbyggðu frekari vanda til framtíðar. 

Á hinn bóginn mátti einnig greina að skortur á tíma, sérhæfðum mannafla og skýrum 
verkferlum hefði í einhverjum tilvikum tafið eða flækt innleiðingarferlið en slíkar áskor-
anir eru samkvæmt Klijn og Koppenjan (2016) algengur fylgifiskur stefnuinnleiðingar 
sem hvílir á herðum margra ólíkra aðila líkt og raunin er í tilviki farsældarlaganna. Slíkar 
áskoranir birtust einna helst í heilbrigðiskerfinu og stofnunum þess þar sem innleiðing 
hófst töluvert seinna en í öðrum kerfum. Þá benda niðurstöður einnig til þess að heilsu-
gæslan hafi ekki búið yfir sambærilegu samskipta- og tengslaneti og því sem skóla- og fé-
lagsmálayfirvöld höfðu þá þegar mótað sín á milli í mörgum sveitarfélögum. Farsældar-
lögin gera ráð fyrir að „tryggja samþætta þjónustu í þágu farsældar barna í víðtækum 
skilningi, þ.e. stofnana og starfsmanna ríkis og sveitarfélaga“ (nr. 86/2021) og því er 
ljóst að þar sem ekki hafði áður farið fram samtal og samvinna um heildræna nálgun í 
þágu farsældar barna (Cahill & Gowing 2024) eða þar sem fagfólk naut ekki stuðnings 
til að túlka markmið og möguleika laganna (Ball o.fl. 2012) komu upp fleiri áskoranir í 
innleiðingu. 

Þegar margir ólíkir fag- og hagaðilar koma að innleiðingarferli og þróun verklags, 
er afar mikilvægt að sameiginlegur skilningur skapist á þeim hugmyndum sem liggja að 

https://farsaeldarnetid.hi.is/is/

baki markmiðum laganna og þeirri þjónustu sem ætlað er að tryggja farsæld barna og 
foreldra. Andi laganna snýr að mikilvægi þess að auka fjölbreytni í snemmbærum inn-
gripum þegar vandi steðjar að barni eða fjölskyldu þess, að samþætta fjölbreytta þjón-
ustu og heimila samráð milli ólíkra þjónustuveitenda. Lögin endurspegla því vel þá heild-
rænu hugmyndafræði sem birtist í fræðilegri umfjöllun um farsæld barna og ungmenna 
(Cahill & Gowing 2024; Kolbrún Þ. Pálsdóttir & Kristján Kristjánsson 2023; Ólafur Páll 
Jónsson 2023).

Heilt yfir má draga þá ályktun að setning laganna hafi verið dýrmætur hvati til að 
auka samvinnu fagaðila, þvert á kerfi og stjórnsýslustig. Sú samvinna hefur jafnframt átt 
þátt í að ákveðinn sameiginlegur skilningur er nú í mótun um hvernig best er að standa 
að fjölbreyttu verklagi. Ef  horft er til innleiðingar Getting it right for every child (GIRFEC) 
líkansins sem undirbyggir löggjöf  og stefnu um velferð barna í Skotlandi (Renfrewshire 
Children’s Services Partnership 2023) má greina ákveðinn samhljóm í reynslu landanna 
af  innleiðingarferlinu. Í því sambandi er vert að nefna það sjónarmið að hér sé um lang-
tímafjárfestingu að ræða sem mikilvægt sé að þróa áfram í gegnum samtal og samvinnu 
fjölbreyttra hag-, fag- og eftirlitsaðila. Sem dæmi óskaði BOFS í upphafi eftir mánaðar-
legum skráningum frá tengiliðum og málastjórum farsældar en vegna lágs svarhlutfalls 
í byrjun var verklagið endurmetið í ljósi getu ólíkra kerfa til að miðla gögnum og færa 
innleiðingu frá ferlum yfir í vinnu á vettvangi. Skráningin er því þrisvar á ári samkvæmt 
nýju verklagi. Líkt og í skosku innleiðingunni (Scottish Government 2016) má gera ráð 
fyrir að innleiðing og mat á heildrænni stefnu í þágu farsældar barna taki umtalsverðan 
tíma þar sem mikilvægt er að leita stöðugt eftir sameiginlegum skilningi í gegnum samtal, 
ígrundun og gagnaöflun ólíkra aðila af  vettvangi (Ball o.fl. 2012). 

5.2 Verkaskipting og ábyrgð: Samþætt stjórnsýsla sem tengslanet 
Í annarri rannsóknarspurningu var spurt um breytingar á verkaskiptingu þeirra opinberu 
aðila sem hafa hlutverki að gegna samkvæmt farsældarlögunum. Niðurstöður sýna að 
lögin urðu til í víðtæku samtali á mörgum stigum innan stjórnsýslunnar með aðkomu 
ráðuneyta, ríkisstofnana, sveitarfélaga, félagasamtaka og fleiri aðila. Áhersla var á heild-
stæða nálgun þar sem farsældarþjónusta birtist sem víðtækt tengslanet stofnana og fag-
hópa þar sem verkaskipting hefur bæði orðið skýrari og dýpkað í gegnum dreifða en 
samhæfða stjórnsýslu (Sørensen & Torfing 2009). Á landsvísu liggur yfirstjórn og reglu-
setning hjá ráðherrum málaflokkanna og á vettvangi hafa þjónustuveitendur (skólar, fé-
lagsþjónustan, barnavernd, heilsugæslan, lögreglan) skýr hlutverk í stigskiptri þjónustu. 
Þá gegna BOFS og GEV mikilvægu samræmingar- og eftirlitshlutverki. Til viðbótar er 
ljóst að tilurð MMS og fjölbreyttra stoðverkefna styrkir verulega fyrsta stigs uppbygg-
ingu á sviði mennta- og skólamála.

Þróun svæðisbundinna farsældarráða skerpir bæði lóðrétta og lárétta stjórnsýslulega 
ábyrgð þar sem sveitarfélög hafa skuldbundið sig verkefninu, ráðið verkefnastjóra og 
tekið virkan þátt í svæðisbundnu samráði um forgangsröðun verkefna. Þá skapar far-
sældarþingið þverfaglegan vettvang þar sem rýnt er í reynslu hag- og fagaðila í samtali 
við stefnumótandi aðila. Hið sama gildir um hlutverk Íslensku æskulýðsrannsóknar-

innar þar sem upplýsingum um líðan, velferð og farsæld ungs fólks er aflað og þær 
ræddar í samstarfi við sveitarfélög, stofnanir og fagaðila (Ragný Þóra Guðjohnsen o.fl. 
2024). Með þessari hlutverkaskiptingu myndast ákveðinn hringur fræðslu, innleiðingar 
og endurmats í anda þess sem lagt er upp með í handbók farsældar. Þá endurspeglar 
verkaskiptingin einnig dreifða ábyrgðarskyldu ólíkra fagaðila sem hafa það hlutverk að 
móta og færa í framkvæmd sameiginlega stefnu (Klijn & Koppenjan 2016). Í alþjóðlegu 
samhengi endurspeglar íslenski lagaramminn, með skýrum stigum, skilgreindum hlut-
verkum og nýjum stofnunum, ákveðnari formfestu en víðast hvar annars staðar, jafnvel í 
samanburði við Norðurlöndin þar sem þó hafa verið stigin mikilvæg skref  með áherslu 
á snemmtæk úrræði (Lovdata (ritstj.); Socialtjänstlag 2025).

Stjórnsýsla í þessum anda, þar sem víðtækt tengslanet er í stöðugri mótun, verður 
þó ekki sjálfkrafa skilvirk eða lýðræðisleg heldur krefst hún samhæfðrar stjórnunar sem 
byggir á sameiginlegum hugtakaskilningi, gagnsæi og reglubundnu samráði. Sé ekki 
hugað að slíkri umgjörð er hætt við að hlutverk ólíkra aðila riðlist og ábyrgðin verði 
óljós sem getur leitt til ákveðins stefnureks, það er þegar útkoman fjarlægist uppruna-
leg markmið laganna, þrátt fyrir góðan ásetning (Ball 2015; Sørensen & Torfing 2009). 
Niðurstöður um mismunandi gengi innleiðingar eftir kerfum og svæðum undirstrika 
að innleiðing farsældarlaganna verður að byggja á að jafna getu fagaðila á milli kerfa og 
styðja sérstaklega við þá sem búa síður við sterka samskipta- og upplýsingainnviði. 

5.3 Stoðverkefni og verkferlar: Þekking, gagnaöflun og faglegur stuðningur 
Í þriðju rannsóknarspurningu var leitað svara við hvaða stoðverkefni og verkferlar hafi 
orðið til á vegum opinberra aðila til að styðja við markmið laganna. Niðurstöður sýna að 
mikil áhersla hefur verið lögð á að byggja upp stoðinnviði sem þjóna tvöföldu markmiði. 
Annars vegar að styðja fagfólk í daglegri framkvæmd og hins vegar að samræma merk-
ingu, viðmið og forgangsröðun þvert á kerfi, fagstéttir og stjórnsýslustig. Hér má nefna 
fræðslu- og ráðgjafarhlutverk BOFS sem styður við samræmt ferli í gegnum handbók 
farsældar sem og diplómanám í farsæld barna við Háskóla Íslands sem sótt er af  fagfólki 
úr ólíkum áttum. Stoðinnviðirnir birtast því ekki einungis sem verkefni og ferlar heldur 
einnig sem vettvangur þar sem markmið laganna verða að hagnýtri vinnu í gegnum sam-
eiginlegt tungutak, verkferla og hlutverk sem fólk deilir og hefur skilning á (Ball 2015; 
Klijn & Koppenjan 2016). 

Að sama skapi eru ÍÆ og mælaborð farsældar mikilvægir upplýsingainnviðir sem 
tengja saman farsældarvísa innan sameiginlegs ramma. Öflun og greining gagna styður 
við réttláta og skilvirka forgangsröðun í innleiðingu auk þess að skýra ábyrgðarhlutverk 
ólíkra fagaðila á mismunandi tímum. Samhæfing í þessum anda getur þjónað því hlut-
verki að binda saman yfir- og undirkerfi og er hún því mikilvæg þegar innleiðing laga 
byggir á hugmyndum um stjórnsýslu sem tengslanet og lýðræðislega samvinnu (Søren-
sen & Torfing 2009). Þrátt fyrir að mörg þessara verkefna séu enn ný af  nálinni má ætla 
að þau komi til með að móta mikilvæga samþættingarhefð í kringum ákvarðanatöku og 
samráð um farsældarþjónustu á Íslandi. Í því samhengi má benda sérstaklega á hagnýt 
verkefni sem veita fyrsta stigs þjónustu, svo sem Tengjumst í leik (Mennta- og barnamála-

ráðuneytið 2025a), Heillaspor og MEMM (Miðstöð menntunar og skólaþjónustu, b) en 
líkt og fram hefur komið benda niðurstöður til þess að verkefni af  þessu tagi séu sérlega 
vel til þess fallin að grípa börn og fjölskyldur áður en vandi magnast. Til samantektar má 
segja að þeir fjölmörgu og ólíku stoðinnviðir sem fjallað var um í niðurstöðum virki sem 
ákveðið „lím“ í dreifðri stjórnsýslu þar sem sameiginleg merking og samráð um þróun 
nýrra lausna verður til og undirstrikar að stoðverkefni eru ekki aukaatriði í innleiðingu 
heldur forsenda fyrir framkvæmd laganna í reynd.

6. Styrkleikar og takmarkanir rannsóknar
Styrkleikar rannsóknarinnar eru að kortleggja stöðu innleiðingar og breytinga í stjórn-
sýslu í opinberum kerfum þar sem börnum og foreldrum er veitt farsældarþjónusta. 
Þannig er rannsóknin þáttur í þróun nýrrar þekkingar um samþættingu þjónustu við 
börn og hvernig löggjafarumhverfið getur stutt við það markmið. Takmarkanir rann-
sóknar snúa að því að innleiðingarferlið er enn í gangi. Þó eru senn fjögur ár liðin frá lög-
festingu þeirra og því töldu höfundar gagnlegt að kanna með rannsókninni hvar þyrfti 
að grípa inn í og veita aukinn stuðning við innleiðingarferlið. Jafnframt er rétt að hafa 
hugfast að fræðasvið höfunda og smæð íslensks samfélags gerir það að verkum að til 
staðar eru tengingar við einhverja aðila sem unnið hafa skipulega að innleiðingu laganna. 
Á hinn bóginn má benda á að sterk fræðileg undirbygging rannsóknarinnar eykur líkur á 
að höfundar túlki gögnin af  hlutleysi. 

7. Litið til framtíðar
Fyrstu fjögur ár innleiðingar farsældarlaganna sýna að lagður hefur verið traustur grunn-
ur að því að styðja markvisst og með heildrænum hætti við farsæld barna, ungmenna og 
fjölskyldna þeirra. Verkefnið er þó langtímafjárfesting og mikilvægt að muna að fleiri og 
fjölbreyttari snemmtæk inngrip í formi almennrar þjónustu, svo sem aukið aðgengi að 
tómstundum, almenningssamgöngum og samfélags- og heilbrigðisþjónustu, skila sér í 
bættri lýðheilsu, sjálfsöryggi og traustari tengslum barna og ungmenna sem aftur dregur 
úr líkum á flóknum og fjölþættum vanda einstaklinga síðar á lífsleiðinni.

Skýr verkaskipting ríkis, sveitarfélaga og stofnana er lykilatriði, en þróun hennar tekur 
tíma og þarf  að laga sig að breyttu samfélagi. Jafnframt er mikilvægt að tryggja stöðuga 
fræðslu og upplýsingamiðlun til foreldra, fagaðila og annarra hagaðila og veita fagfólki 
kerfanna ríkan stuðning. Sérstaklega þarf  að efla innleiðingu farsældarlaganna í heil-
brigðiskerfinu til að ná sambærilegum árangri og í mennta- og félagsþjónustukerfunum. 
Að lokum ber að undirstrika mikilvægi þess að hlusta eftir rödd barna og ungmenna og 
að þeim verði tryggð raunveruleg aðkoma að málum sem þau varða sbr. 12. gr. Barna-
sáttmála Sameinuðu þjóðanna.

Það er mat höfunda á grunni niðurstaðna rannsóknarinnar að áframhaldandi árangur 
í innleiðingu farsældarlaganna byggist á fimm lykilþáttum: Í fyrsta lagi stöðugleika og 
þolinmæði í innleiðingu, þar sem kerfisbreytingar taka tíma og árangur sést oft ekki 
fyrr en eftir 5–10 ár. Í öðru lagi skýru samtali og samkomulagi ríkis og sveitarfélaga um 
verkaskiptingu til að tryggja börnum og foreldrum rétta, samþætta aðstoð á réttum tíma 

og forða þannig að þau falli milli kerfa. Í þriðja lagi eflingu grunnþjónustu heilbrigðis-
kerfisins, sérstaklega heilsugæslu, skólahjúkrunar og sálfræði- og geðheilbrigðisþjónustu 
í þágu farsældar barna og fjölskyldna þeirra. Í fjórða lagi virku samtali við börn og for-
eldra, þar sem þeirra skilningur á þjónustunni er lykilforsenda. Í fimmta lagi stöðugri 
gagnasöfnun og nýtingu niðurstaðna til að meta farsæld barna, bæta stefnumótun og 
þróa þjónustuúrræði.

Þakkir
Rannsóknin er hluti af  stærri rannsókn á innleiðingu farsældarlaganna sem hlaut styrk 
frá Menntarannsóknasjóði árið 2024, styrkur nr. 2310850-1051.

